
Annotatsiya: Yetti nuqtali xonqizi yer yuzuning deyarli barcha hududlarida keng 

tarqalgan afidofag hasharot hisoblanadi. Ular qishloq xoʻjaligida biologik kurashning asosiy 

qurollaridan biri sanaladi. Yetuk formadagi yetti nuqtali xonqizi 100 tagacha shiralar yeb foyda 

keltiradi. Qoʻng’izlar bir yoki ikki yil umr koʻradi. 

Kalit soʻzlar: Septempunctata, Quvayt, elitra, segmentlar, agrosenoz, tuxum, 

spermatofor, avlod,  shira, dekada, afidofag. 

 

Kirish. Yetti nuqtali xonqizi (Cooccinella septempunctata)‒qishloq xoʻjaligi sharoitida 

biologik nazorat uchun ishlatiladigan keng tarqalgan tur hisoblanadi, chunki uning asosiy 

oʻljasi shira va asosiy qishloq xoʻjalik zararkunandalaridir. Mazkur qoʻng’izlar Shimoliy 

Afrika, Rossiya (Yevropaga yaqin joylashgan hududlari, G’arbiy Sibir, Uzoq Sharq), 

Afg’oniston, Xitoy, Eron, Isroil, Iordaniya, Hindiston, Quvayt, О’rta Osiyo (Qozog’iston, 

Tojikiston, Turkmaniston, О’zbekiston), ammo hozirda Yaqin Sharq, Hindiston va Shimoliy 

Amerikada ham topilgan. 1951 yildan 1971 yilgacha AQShda shiralarni yoʻqotishda biologik 

kurashda keng foydalanilgan [1, 2, 10, 14]. 

Material va tadqiqot uslublari. Mazkur turning koʻrinishi o`ziga xos boʻlib, rangi apelsin-

qizil rangli boʻladi. Elitrasida odatda ettita qora nuqta bor, ayrim hollarda bu dog’lar toʻqqizta 

ham boʻlishi mumkin. Har bir elitradagi 3 ta dog’lari oʻzgaruvchan va qolganlariga nisbatan 

qalinroq boʻladi. Tanasi biroz ovalsimon 5,3-7,5 mm, ustki qismi kuchli qavariq, kо’krak bosh 

segmentlari qoramtir rangda, mо’ylovlari tо’g’nog’ich shaklida, lichinkasi 7,4-12,6 mm, 

kо’kimtir qora rangda, sarg’ish dog’larga ega (1-rasm). 

Agrotsenozlarning dominant koksinelid turlaridan biri hisoblanadi, tadqiqotlarda 50 dan 

ortiq о’simlik bitlari turlari (asosan, g’о’za, bug’doy va boshqa oʻsimliklarda) bilan oziqlanishi 

kuzatilgan. Tabiatda asosan tekislik, adir, chо’l zonalarida tarqalgan, о’rta tog’ mintaqasida 

toshlar tagida, 3-5...200 tagacha (1m
2

 maydonda 250-300 tagacha), shuningdek daraxt 

pо’stloqlari tagida 21-23 tagacha koloniya hosil qilib qishlaydi, respublikamiz iqlim sharoitida 

mart oyida faol holatga о’tadi, mart oyining 3-dekadasida va aprel oyining 1-dekadasida tuxum 

qо’yishi qayd qilinadi (15-100 tagacha tuxum qо’yadi).  Yil davomida 3 ta (Markaziy Osiyo 

iqlim sharoitida 1-2 ta) avlod qoldiradi, iyul oyidan oktabr oyigacha diapazonda qishlash 

zonasiga migratsiyalanadi [3,7, 10, 15, 11]. 

1-rasm. Coccinella septempunctata (Farg’ona, Oqbilol, 27.03.2022) 

 

Koʻpayish vaqtida erkak va urg’ochilarida oʻziga xos etologik xususiyat namoyon etadi. 

Erkaklari juftlashish vaqtida urg’ochilari oldiga 1 sm oraliq masofada yaqinlashadi va uni 

kuzatadi, erkaklari, urg’ochi qoʻng’izlarni antennalar harakatini kuzatadi. Agar urg’ochi jins 

voyaga yetmagan boʻlsa yoki juftlashishni xohlamasa qarshilik koʻrsatadi. Har bir urg’ochi 

koʻp erkak qoʻng’izlar bilan juftlashishi mumkin. Urg’ochilari spermatoforlar chiqaradi. Ular 

umri davomida 260-1000 tagacha tuxum qoʻyadi. Tuxum qoʻyish jarayonida joy muhim omil 

hisoblanadi ya’ni  boshqa urg’ochi xonqizi tuxum qoʻymagan joylarni tanlaydi. Bundan 

tashqari tuxumlarini odatda shiralar yaqinida, koʻpincha kichik guruhlarda barglar va 

poyalarning himoyalangan joylarida qoʻyiladi. 

Tuxumlari toʻq sariq, kichik uzunligi 1mm va oval shaklda boʻladi. Lichinkasi 7,2-12,5 

mm uzunlikda boʻlib, kо’kimtir qora rangda, sarg’ish dog’larga ega bо’ladi. Lichinkalari 

haroratga qarab oʻzgaruvchan boʻladi. Ular tuxumdan chiqqandan soʻng, tuxum qobig’ini 

yeydi yoki yaqin atrofdagi lichinka chiqmagan tuxumlarni ham is’temol qilishi mumkin. Og’iz 

organlari yaxshi shakllangandan soʻng, shiralar bilan oziqlanishga oʻtadi [2, 5, 10, 15, 20, 21, 

25]. 

Yetti nuqtali xonqizi qoʻng’iz lichinkalari oziqlanish darajasi shira miqdoriga qarab 

oʻzgaradi, lichinkalar 10-30 kungacha boʻlgan vaqt davomida uzunligi taxminan 1 mm dan 4-8 

mm gacha oʻsadi. Yirik lichinkalar oʻlja qidirishda 10-12 m gacha masofani bosib 

oʻtadi. Ikkinchi avlod taxminan bir oy ichida paydo boʻladi. G’umbaklik bosqichi havo 

haroratiga qarab 3 kundan 11 kungacha davom etadi. G’umbakka aylanishdan oldin ya’ni 

toʻrtinchi yoshning soʻnggida ular deyarli 24 soat oziqlanmaydi (2-rasm). 

         A                                          B                                             C 

2-rasm. Yetti nuqtali xonqizi qoʻng’izi. A- tuxumlar;  B-lichinka; C- g’umbak 

 

G’umbaklar uzunligi 6,5-7 mm atrofida boʻlib, kulrang rangda, ba’zida oq yoki toʻq sariq 

rangda ham boʻladi. 

Bizning odatiy moʻtadil iqlim sharoitimizda, yetuk formadagi xonqizi qoʻng’izlari qish 

uyqusiga ketgunga qadar, yiliga bir yoki ikki beradi. Tuxumdan yosh qoʻng’iz formasiga qadar  

15-21 kun davom etishi mumkin va yozning ikkinchi yarmida yetuk yoshdagi qoʻng’izlar 

yirtqichlarning mavjudligi va yil vaqtiga qarab haftalar va ba’zan oylar yashaydi [4,1,16,21]. 

Xulosa. Mazkur hasharotni yashash umri 1-2 yilni tashkil etadi. Kattalar yoshdagi 

qoʻng’izlar kuniga 100 tagacha shira iste’mol qiladi. Ular oʻz oʻljasini oʻldiradi va keyin uni 

yutib yuboradi. Bundan tashqari, dala sharoitida koʻplab koksinellidlar nektar, asal, gulchang, 

meva, oʻsimlik va qoʻziqorinni iste’mol qilishi kuzatilgan. 

